
Osmanlı dövləti Səlcuqlu Konya sultanlığında 1243-cü ildə monqollarla döyüşdə məğlubiyyətdən sonra mövcud olan ifrat separatizm şəraitində yaranır.  Aydın, Gərmiyan, Qaraman, Məntəşə, Saruxan və sair rayonların bəyləri öz torpaqlarını müstəqil bəyliklərə çevirirlər. Onların içərisində hakimlərinin çox zaman uğurla monqol ağalığına qarşı mübarizə apardıqları Gərmiyan və Qaraman bəylikləri seçilirdilər. 1299-cu ildə monqollar hətta Gərmiyan bəyliyinin müstəqilliyini tanımaq məcburiyyətində qalırlar. 

XIII əsrin son onilliyində Anadolunun şimal-qərbində əməli olaraq müstəqil olan daha bir bəylik də meydana gəlir. Tarixə o Osmanlı - başlıca tərkib hissəsi kayı oğuz tayfasının köçəriləri olan çoxda böyük olmayan türk tayfa qruplarının başçısının adı ilə düşmüşdür. 
Türkiyə tarix ənənələrinə görə kayıların bir hissəsi Anadoluya kayı başçılarının Xarəzm hakimlərinin xidmətində olduqları Orta Asiyadan köçmüşlər. Əvvəlcə kayılar indiki Ankaradan qərbdə - Qaracadağ rayonunda məskunlaşırlar. Sonra isə onların bir hissəsi Amasiya və Hələbə qədər çataraq Əhlət, Ərzrum və Ərzincan rayonlarına köçürlər. Kayı tayfasının bəzi köçəriləri Çuxurova rayonun məhsuldar torpaqlarında özlərinə sığınacaq tapırlar. Məhz bu yerlərdən kayıların çoxda böyük olmayan bölməsi (400-500 çadır) Ərtoğrul başda olmaqla monqol basqınlarından xilas olaraq səlcuqlu sultanı Əlaəddin I Keyqubadın mülklərinə yollanırlar. Ərtoğrul himayə üçün ona müraciət edir. Sultan ona səlcuqların bizanslılarla sərhəddə əldə etdikləri Vifiniyanı uc olaraq verir. Ərtoğrul öz üzərinə ona bağışlanmış olan ucda səlcuqlu dövlətinin sərhədlərini qorumaq öhdəliyini götürür. 
Ərtoğrulun Qaracahisar və Sögüt rayonlarındakı mülkü çoxda böyük deyildi. Lakin hakim çalışqan idi və onun döyüşçüləri qonşu Bizans torpaqlarına basqınlarda həvəslə iştirak edirdilər. həmsərhəd Bizans vilayətlərinin sakinlərinin Konstantinapolun qarətedici vergi siyasətindən narazı olması da Ərtoğrulun fəaliyyətini asanlaşdırırdı. Nəticədə həmsərhəd Bizans vilayətlərinin hesabına Ərtoğrul öz mülkünü bir neçə dəfə artırmağa müvəffəq olur. Bu işğalçı əməliyyatların miqyasını, eləcə də, Ərtoğrulun ucunun ilkin ölçülərini dəqiq müəyyənləşdirmək çətindir. Ümumiyyətlə, onun həyat və fəaliyyəti haqda kifayət qədər dürüst məlumatlar yoxdur. Hətta erkən türk salnaməçiləri Ərtoğrul bəyliyinin başlanğıc dövrülə bağlı xeyli əfsanələr verirlər. bu əfsanələrə əsasən Ərtoğrul uzun ömür yaşamış və 90 yaşında bir versiyaya görə 1281, digərinə görə isə 1288-ci ildə vəfat etmişdir. 
Ərtoğrulun oğlu, adını yaranacaq dövlətə vermiş olan Osmanın həyatı haqda da kifayət qədər əfsanələr mövcuddur. Osman təxminən 1258-ci ildə Sögütdə doğulmuşdur. Bu dağlıq, əhalisi az olan rayon köçərilər üçün əlverişli idi: burada xeyli yaxşı yay otlaqları, kifayət qədər əlverişli qışlaqlar da vardı. Lakin Ərtoğrul ucunun və eləcə də, onu əvəz etmiş Osmanın başlıca üstünlüyü Bizans torpaqları ilə qonşuluğu idi ki, basqınlar hesabına varlanmaq imkanlarını verirdi. Bu imkanlar digər bəyliklərin ərazilərində məskunlaşmış başqa türk tayfalarının nümayəndələrini Ərtoğrulla Osmanın dəstələrinə cəlb edirdi. Nəticədə, XIII əsrin ikinci yarısında Anadolu bəyliklərinin hakimləri yeni mülklər uğrunda öz aralarında vuruşduqları bir vaxtda Ərtoğrulla Osmanın döyüşçüləri din uğrunda mübarizə aparmaları ilə məşhurlaşırlar. 
Ərtoğrulun ölümündən sonra ucun hakimi Osman oldu və o, öz diqqətini Vifiniyanın işğalına yönəltdi. Onun ərazi iddialarının zonası Bursa, Biləcik və İzmit rayonları oldu. Osmanın ilk hərbi uğurlarından biri 1291-ci ildə Melangiyanın ələ keçirilməsi oldu. Bu çoxda böyük olmayan Bizans şəhərciyini o öz iqamətgahına çevirdi. Əfsanələrə görə təxminən bu vaxt Osman o qədər də çətinlik çəkmədən hakimiyyəti tamamilə formal olan səlcuq sultanından bəy titulunu almağa müvəffəq olur. Tezliklə, Osman öz ucunu müstəqil dövlət, özünü isə müstəqil hakim elan edir. Bu səlcuq sultanı Əlaəddin II Keyqubadın qiyam qaldırmış təbəələrindən xilas olmağa çalışaraq paytaxtından qaçdığı 1299-cu ildə olur. Hüquqi cəhətdən isə 1307-ci ildə Osmanlı dövləti meydana gəlir. Osman Hülakü sülaləsinin ali hakimiyyətini tanıyır və hər il onlara xərac göndərirdi. Osmanlı bəyliyi bu asılılıq formasından Osmanın varisi oğlu Orxanın dövründə azad olur. 
XIII əsrin sonu - XIV əsrin əvvəlində Osmanlı bəyliyi xeyli öz ərazilərini genişləndirir. Onun hakimləri Bizans torpaqlarına basqınları davam etdirirlər. Osmanlı bəyliyinin güclənməsinə təsir göstərən cəhətlərdən biri də həmin vaxt qonşularının gənc dövlətə düşmən mövqedə olmamaları ilə bağlı idi. Bu isə bəyliyə özünün bütünhərbi qüvvələrini qərbdə işğallar üçün istifadə etməyə imkan verirdi. 
1301-ci ildə Yenişəhir rayonunu ələ keçirib burada şəhər-qala tikən Osman Bursanı tutmaq planlarını hazırlamağa başlayır. 1302-ci ilin yayında Bursanın Bizans canişininin qoşunu Qoyunhisar döyüşündə darmadağın edir. Bu türk-osmanlıların qalib gəldikləri ilk böyük döyüş idi. Nəhayət, bizanslılar təhlükəli rəqiblə qarşılaşdıqlarını anlayırlar. Lakin 1305-ci ildə Bizans imperatorunun xidmətində olan katalon drujinalarının döyüşdükləri Levka döyüşündə Osmanın qoşunu məğlub olur. Lakin Bizansda başlayan növbəti araçəkişməsi türklərin sonrakı fəaliyyətlərini asanlaşdırır. Osmanın qüvvələri Qara dəniz sahilindəki bir sıra Bizans şəhərini tutur. 
Həmin illərdə türk-osmanlar Dardanel rayonunda Bizansın Avropa ərazilərinə ilk basqınlarını həyata keçirdirlər. Osmanın qüvvələri habelə Bursa yolu üzərində olan bir sıra qala və möhkəmləndirilmiş məntəqəni də ələ keçirdir. 1315-ci ilə doğru Bursa əməli olaraq türklərin əlində olan qalalarla mühasirəyə alınmışdı. 
Bursanın fəthini Osmanın babası Ərtoğrulun vəfat etdiyi il doğulmuş oğlu Orxan başa çatdırır. 
Orxanın ordusu əsasən atlı hissələrdən ibarət idi. Türklərin mühasirə qurğuları da yox idi. Buna görə də bəy möhtəşəm istehkamlar həlqəsilə əhatə olunmuş şəhərə hücum etmir və Bursanı mühasirəyə alaraq onun xarici aləmlə əlaqəsini kəsərək müdafiəçilərini təhcizat mənbələrindən məhrum edir. Bu cür taktikanı türk qoşunları sonralar da tətbiq edirlər. adətən onlar şəhərin ətraflarını ələ keçirdir, yerli əhalini qovur, yaxud kölə edirdilər. Bundan sonra bu torpaqlar bəyin əmrilə buraya köçürülən şəxslər tərəfindən məskunlaşdırılırdı. Şəhər düşmən həlqəsinə düşür, sakinləri aclıq təhlükəsilə üz-üzə qalırdı və bundan sonra türklər asanlıqla onu ələ keçirdirdilər. 

Bursanın mühasirəsi on il davam edir. Nəhayət, 1326-cı ilin aprelində şəhər təslim olur. Bu Osmanın vəfatı ərəfəsində baş verir. Atasını əvəz edən Orxan sənətkarları və ticarətilə məşhur olan, varlı və çiçəklənən Bursanı özünün paytaxtı edir. 1327-ci ildə o, Bursada ilk osmanlı pulunun – axçanın zərb olunmasına göstəriş verir. Bu bəyliyin müstəqil dövlətə çevrilməsi prosesinin başa çatmasının yaxınlaşmasından xəbər verirdi. Bu yolda mühüm mərhələ osmanlıların şimaldakı işğalları oldu. Bursanın tutulmasından dörd il sonra Orxanın qoşunları Nikeyanı, 1337-ci ildə isə Nikomediyanı ələ keçirdilər. türklər Nikeyaya yaxınlaşanda imperatorun qoşunları ilə türk dəstələri arasında döyüş baş verdi. Bizanslılar məğlub oldular, imnperator isə yaralandı. Lakin Nikeyanın əzəmətli divarlarına bir neçə hücum türklərə uğur gətirmədi. Belə olduqda onlar sınaqdan çıxmış mühasirə taktikasından istifadə edərək bir neçə ön istehkamını ələ keçirdib, şəhəri ətraf ərazilərdən ayırırlar. Bu hadisələrdən sonra Nikeya təslim olmaq məcburiyyətində qalır. Bu şəhərin tutulması türklərə Bizans paytaxtının Asiya hissəsinə yol açır. 
Nikomediyanın mühasirəsi 9 il davam edir. Şəhəri ələ keçirmək üçün Orxan Mərmərə dənizinin ensiz körfəzində mühasirə təşkil edir. Bütün təchizat mənbələrindən ayrı düşmüş şəhər təslim olmaq məcburiyyətində qalır. 
Nikeya və Nikomediyanın tutulması ilə türklər demək olar ki, İzmit körfəzindən Bosfora qədər olan bütün torpaqlara sahib olurlar. İzmit yaranmaqda olan osmanlı donanması üçün başlıca liman və tərsanə olur. Türklərin Mərmərə dənizi və Bosfor sahillərinə çıxmaları onlara Frakiyaya basqınlar etməyə imkan verir. Artıq 1338-ci ildə türklər Frakiya torpaqlarını qarət etməyə başlayırlar. Orxan isə öz gəmilərilə Konstantinapol divarları qarşısında görünür. Lakin onun dəstəsi bizanslılar tərəfindən məğlub edilir. İmperator VI İoann qızını ona verməklə Orxanla münasibətləri normallaşdırmağa çalışır. Müəyyən vaxt Orxan Bizans mülklərinə basqınları dayandırır və hətta onlara hərbi yardım da höstərir. Lakin Bosforun Asiya torpaqlarına Orxan artıq öz mülkü kimi baxırdı. Sonradan Orxanın Bizansla münasibətləri yenidən gərginləşir və onun dəstələri Frakiya torpaqlarına basqınları bərpa edirlər. bir qədər də keçdikdən sonra Orxanın qoşunları Bizansın Avropa mülklərinə soxulmağa başlayır. XIV əsrin 40-cı illərində Qarası bəyliyində gedən ara çəkişmələrindən istifadə edərək bu bəyliyin torpaqlarının xeyli hiss\sini öz mülklərinə birləşdirməyə müvəffəq olması da buna şərait yaradırdı. 
XIV əsrin ortalarında türklər güclənirlər və yalnız qərbdə deyil, həm də şərqdə fəallaşırlar. Osmanlı bəyliyi Kiçik Asiyadakı monqol canişini, bu zaman hülakülər dövlətinin zəifləməsi nəticəsində əməli olaraq müstəqil hakim olan Ərtənənin mülklərilə həmsərhəd idi. Canişin vəfat etdikdən və onun mülklərində oğulları arasında hakimiyyət uğrunda mübarizə başlayandan sonra Orxan bura hücum edərək onların hesabına öz bəyliyinin ərazisini xeyli genişləndirdi. 
1354-cü ildə türklər çətinlik çəkmədən zəlzələ nəticəsində müdafiə istehkamları dağılmış Gelibolu şəhərini tutdular. 1356-cı ildə Orxanın oğlu Süleymanın başçılığı altında ordu Dardanelli keçdi. Süleymanın ordusu Adrianopola doğru hərəkət edir. Lakin 1357-ci ildə Süleymanın vəfat etməsi şəhəri tutmağa imkan vermədi. 
Tezliklə türklərin Balkanlarda hərbi əməliyyatları Orxanın digər oğlu Muradın rəhbərliyi altında bərpa olunur. Türklər Muradın başçılığı altında Orxanın vəfatından sonra Adrianopolu tuturlar. Bu şəhərin tutulması uzunmüddətli mühasirə olmadan nisbətən sadə hərbi əməliyyat nəticəsində 1361 yaxud 1363-cü ildə baş verdi. 1365-ci ildə Murad Bursadan öz iqamətgahını Ədirnəyə köçürdü. 
Murad sultan titulunu qəbul etdi və tarixə I Murad adı altında düşdü. Beləliklə, yarıməsr müddət ərzində Ərtoğrul bəyliyi geniş və hərbi cəhətdən kifayət qədər güclü dövlətə çevrildi. 
Osmanlı dövlətinin ərazisi artıq Kiçik Asiyanın bütün şimal-qərbini əhatə edərək Qara və Mərmərə dənizi sularına qədər uzanırdı. Sosial-iqtisadi təsisatların təşəkkülü başlayırdı. Osmanın dövründə bəylikdə hələ nəsli-qəbilə məişətinə müvafiq olan sosial münasibətlər ağalıq edirdi. Bəyliyin başçısının hakimiyyəti nəsli-qəbilə yuxarılarının dəstəyinə əsaslanırdı, işğalçı əməliyyatlar isə onun hərbi formalaşmasını həyata keçşirdirdi. Osmanlı dövlət institutlarının formalaşmasında müsəlman ruhaniləri böyük rol oynadılar. Müsəlman illahiyyatçıları, üləmalar bir çox inzibati funksiyaları icra edirdilər. Osman mövləvi və bəktaşi dərviş ordenləri, habelə Kiçik Asiyanın şəhərlərində sənətkar təbəqələrində böyük nüfuza malik dini-sex qardaşlığı - əxilərlə möhkəm əlaqələr qurur. Üləmaların, dərviş ordenlərilə əxilərin yuxarı təbəqələrinə arxalanaraq Osman və onun varisləri öz hakimiyyətlərini möhkəmləndirirlər. 

Tayfası yarımköçəri həyat tərzi keçirəndə Osman ilxı və sürülərdən başqa heç nəyə malik deyildi. Lakin yeni ərazilər işğal edəndə xidmət müqabilində mükafat kimi torpaqların yaxınlarına paylanması sistemi yarandı. Bu bəxşişlər timar adını aldı. Beləliklə, osmanlı dövlətinin sosial quruluşunun əsası olacaq hərbi-len sisteminin əsası qoyulur. 
Timar sistemi yeni dövlətin mövcudluğunun ilk əsri ərzində tamamlanmış forma alır. Timarların paylanmasının ali hüququ sultanın ixtiyarında idi, lakin artıq XV əsrin ortalarından timarları yüksək rütbəli əyanlar da verməyə başlayırlar. Torpaq payları döyüşçü və sərkərdələrə şərti istifadə kimi verilirdi. Müəyyən hərbi xidmətin icra olunması şərtilə timar sahibləri onu nəsildən-nəslə ötürə bilərdilər.  maraqlıdır ki, timar sahibləri əslində xəzinənin olan torpağın deyil, onlardan gələn gəlirlərin sahibləri idilər. bu gəlirlərdən asılı olaraq onlar iki kateqoriyaya bölünürdülər: ildə 20 min axça gəlir verənlər timarlar, 20 mindən 100 min axçayadək gəlir verənlər isə ziyamətlər adlanırdı. Timarçıların simasında ilk Osmanlı sultanları hakimiyyətlərinin möhkəm və sadiq dayağını – hərbi və sosial-siyasi yaratmağa çalışırdılar. 

Tarixən nisbətən qısa müddət ərzində yeni dövlətin başçıları böyük maddi dəyərlərin sahibləri olduilar. Hələ Orxanın dövründə bəylik hakiminin növbəti basqının təmin olunması üçün lazımi vəsaitinin olmaması halları baş verirdi. Lakin artıq I Muradın dövründə vəziyyət kəskin şəkildə dəyişir. Sultan qoşun saxlaya, saraylar və məscidlər tikdirə, bayramlara və səfirlərin qəbuluna xeyli pul xərcləyə bilirdi. Belə dəyişikliyin səbəbi sadədir — I Muradın zamanından hərbi qənimətin, habelə əsirlərin beşdə bir hissəsinin xəzinəyə verilməsi qanun şəklini alır. Balkanlara hərbi yürüşlər Osmanlı dövlətinin gəlirlərinin ilk mənbəsi oldu. Əsarə\t altına alınmış xalqlardan alınan xərac və hərbi qənimət daim onun xəzinəsini doildururdu, tabe olunmuş əyalətlərin əhalisinin əməyi isə tədricən Osmanlı dövləti əyanlarını varlandırmağa başlayır. 
İlk sultanlar zamanı Osmanlı dövlətinin idarə olunması sistemi təşəkkül tapmağa başlayır. Əgər Orxanın zamanında hərbi işlər sərkərdələr sırasından olan yaxınlarının dar dairəsində həll olunurdusa, onun varislərinin zamanında vəzirlər də müzakirələrdə iştirak etməyə başlayırlar. Əgər Orxan öz mülklərini yaxın qohumlarının yaxud üləmaların köməyilə idarə edirdisə, artıq I Murad vəzirlərin içərisindən istər mülki, istərsə də hərbi məsələlərlə məşğul olmaq üçün şəxslər seçməyə başlayır. Beləliklə, əsrlərlə osmanlı administrasiyasının başlıca şəxsi olan baş vəzir təsisatı yaranmış oldu. I Muradın varisləri dövründə ümumi məsələlərlə məşvərətçi orqan kimi böyük vəzirin, hərbi, maliyyə və məhkəmə bölmələrinin başçılarının, ali müsəlman ruhanilərinin iştirak etdikləri sultan şurası – divan fəaliyyət göstərməyə başlayır. 
I Muradın hakimiyyəti dövründə osmanlı maliyyə bölməsinin ilkin təşəkkülü baş verir. Bu zaman xəzinənin əsrlər ərzində qalmış olan bölgüsü baş verir: sultanın şəxsi xəzinəsi və dövlət xəzinəsi. İnzibati bölgülər də baş verir. Osmanlı dövləti sancaqlara bölünür. Onları yerlərdə mülkü və hərbi hakimiyyəti icra edən sancaqbəyilər idarə edirdilər. məhkəmə hakimiyyəti isə bütünlüklə üləmaların əlində idi. 
İşğalçı müharibələrin nəticəsində yaranmış və genişlənmiş dövlət güclü ordunun yaradılmasına xüsusi qayğı göstərirdi. Artıq Orxanın zamanında bu istiqamətdə ilk mühüm addımlar atılır. Piyada qoşun – yaya yaradılır. Piyadalar yürüşlərdə iştirak etdikləri müddətdə məvacib alır, dinc vaxtlarda isə vergilərdən azad olan torpaqlarının becərilməsi hesabına yaşayırdılar. Orxanın dövründə ilk atlı hissələr – müsəlləm də yaradılır. I Muradın dövründə ordu kəndli piyada dəstələri hesabına gücləndirilir. Yığma qoşun yalnız müharibə zamanı toplanılır və yalnız hərbi əməliyyatlar vaxtı məvacib alırdılar. Məhz azaplar Osmanlı dövlətinin inkişafının başlanğıc mərhələsində piyada qoşunun əsas hissəsini təşkil edirdilər. I Muradın dövründə yeniçəri korpusu təşəkkül tapmağa başlayır ki, sonradan türk piyadalarının əsas zərbə qüvvəsini və sultanların şəxsi qvardiyalarını təşkil edir. O devşirmə yolu ilə əsarət altına alınmış xristian ailələrindən azyaşlı oğlan uşaqlarının toplanması yolu ilə təşkil olunurdu. Yeniçərilər birbaşa sultana tabe idilər, xəzinədən məvacib alırdılar və lap əvvəldəntürk ordusunun imtiyazlı hissəsi olurlar. Yeniçəri korpusunun başçısı dövlətin ali əyanları sırasına daxil idi. Yeniçərilərdən az sonra atlı sipahi dəstələri formalaşır ki, onlaqr da bilavasitə sultana tabe idilər. bütün bu hərbi formalaşmalar sultanlar işğalçı əməliyyatları genişləndirdikləri vaxtda türk ordusunun sabit uğurlarını təmin edirdi. 
Beləliklə, XIV əsrin ortalarına doğru Orta əsrlərin ən böyük imperiyalarından biri olan dövlətin ilkin özəyi qoyulmuş oldu.

